
Sääʹm äimmõs-suåvtõõzz vuäzzlai ooccâm aaʹlji 

Pirrõsministeria räukk Sääʹmteeʹǧǧest, õllškooulin da tuʹtǩǩeemstroiʹttlin di äimmõspaneeʹlest 

vuäzzlažeʹtǩǩõõzzid sääʹm äimmõs-suåvtõʹsse. Mâʹŋŋlubust altteet ooccmid še äimmõspaneeʹl 

da luâttpaneeʹl vuäzzliʹžžen. 

Sääʹm äimmõs-suåvtõõzz piijât vuõss vuâra ođđ äimmõslääʹjj di äimmõs-suåvtõõzz kuõskki 

asetõõzz nuäjain. Sääʹm äimmõs-suåvtõõzz mieʹrren lij puʹhtted säʹmmlai teâttvuâđ da 

ǩiõččâmkuuʹlmid äimmõspolitiikk valmštõõllmõõžž vueʹssen. 

Äimmõs-suåvtõõzzâst lie saaǥǥjååʹđteei, väärrsaaǥǥjååʹđteei di jäänmõsân lååi jeeʹres vuäzzla. 

Vuäzzlain uuʹccmõsân pieʹll âʹlǧǧe leeʹd sääʹm äʹrbbvuõđlaž teâđ vuäʹmsteei. Jeeʹres vuäzzla 

eeʹttkâʹstte pirrõstiõttjid leʹbe jeeʹres kõskksaž tiõđsuõʹrjid. 

Pirrõsministeria lij vuõlttääm raukkmõõžž vuäzzlai eʹtǩǩummšest Sääʹmtegga, universiteeʹttid, riikk 

tuʹtǩǩeemstroiʹttlid, äimmõs-suåvtõõzz tuâjai peäʹlnn kõskksaž ämmatõllškooulid di Lääʹddjânnam 

äimmõspaneela. Sääʹmteʹǧǧ vuäitt eʹtǩǩeed vuäzzliʹžžen äʹrbbvuõđlaž teâđ vuäʹmsteeʹjid, õllškooul 

da tuʹtǩǩeemstroiʹttel vuäiʹtte peäʹlsteez eʹtǩǩeed äimmõs-suåvtõʹsse tuʹtǩǩeeivuäzzlaid. 

Organisaatio âʹlǧǧe tååimted jiijjâz eʹtǩǩõõzzid äimmõs-suåvtõõzz vuäzzliʹžžen norrum naaʹlin 

pirrõsministeriaaʹje 2.6.2023 mõõneeʹst. Piijjâmtuʹmmstõõǥǥ tuejjad riikksuåvtõs pirrõsministeria 

eʹtǩǩõõzz vuâđald da täävtõssân lij, što sääʹm äimmõs-suåvtõõzz piijât ǩieʹzz 2023 ääiʹj.  

Äimmõspaneeʹl da luâttpaneeʹl vuäzzlažooccâm ävvan ǩiiđ da ǩieʹzz ääiʹj 
Sääʹm äimmõs-suåvtõõzz lââʹssen pirrõsministeria lij õlmstâʹttmen ǩiiđ da ǩieʹzz ääiʹj ooccmid 

Lääʹddjânnam äimmõspaneeʹl da Lääʹddjânnam luâttpaneeʹl vuäzzliʹžžen. Kuhttu paneeʹl neellj eeʹjj 

piʹštti pââʹjj poott eeʹjj looppâst. 

Raukkmõõžž vuäzzlažvõboršiiʹǩǩi nõõmtummšest äimmõspaneela vuõltteet õllškooulid da 

tuʹtǩǩeemstroiʹttlid vueʹssmannu ääiʹj. Raukkmõõžž vuäzzlažvõboršiiʹǩǩi nõõmtummšest 

luâttpaneela vuõltteet tuʹtǩǩeemstroiʹttlid mââimõsân påʹrǧǧmannust. 

Õllškooul da tuʹtǩǩeemstroiʹttel vuäiʹtte eʹtǩǩeed mäŋgg võboršeeʹǩǩ vuârstes. Oocci, kooi miõl 

sääʹm äimmõs-suåvtõõzz, äimmõspaneeʹl da luâttpaneeʹl vuäzzlažvuõtt ǩeäss, vuäiʹtte raukkâd 

ooccma õhttneei äʹššǩiiʹrjid jiijjâz organisaatio rekisterâʹsttemkonttrest. 

Lääʹddjânnam äimmõspaneeʹl da Lääʹddjânnam luâttpaneeʹl piijât ođđ pâjja eeʹjj 2023 loʹppe 

mõõneeʹst. 

